
DEKLARACIJA

KOALICIJA 143 – Koalicija za lokalnu samoupravu

Koalicija 143, koju je formiralo preko 15 udruženja iz BiH, je koalicija udruženja, grupa i pojedinaca/ki koji će zajednički raditi na omogućavanju preduslova za stvaranje efikasne i transparentne vlasti u BiH kroz javno zagovaranje modernijeg političkog pristupa u smislu jačanja lokalnog nivoa vlasti, redefiniranja jurisdikcija i uklanjanja paralelizama u funkcionisanju društvenih sektora, te jačanja kontrole nad izabranim predstavnicima u vlasti kroz redefiniranje načina predstavljanja u institucijama vlasti. 

Koalicija 143 nastala je iz potrebe da u kompliciranom bosanskohercegovačkom institucionalnom uređenju vlast približi narodu i učini je odgovornijom prema građanima/kama zagovarajući jasnije, transparentnije i efikasnije primjere upravljanja državom u svim njenim segmentima.  Mišljenja smo da građani i građanke imaju pozitivniju percepciju lokalnog nivoa, u odnosu na više instance, gdje glasovi ipak osiguravaju direktno zastupanje njihovih interesa. Upravo iz ovog razloga ovo bi trebao biti najbliži, najtransparentniji  i najodgovorniji  nivo vlasti pa je stoga neophodno ojačati njegovu ulogu, te mu dati nove/veće ovlasti i ingerencije. 

Jača opštinska/općinska vlast i njena autonomija donijela bi građanima učinkovitije odgovore na njihove upite i pitanja, ponudila brža i bolja rješenja za njihove probleme, radila bi u interesu građana i bila na njihovoj usluzi. Također, lokalni nivo vlasti pruža daleko bolje mehanizme kontrole kao i direktan uvid u rad lokalne vlasti. Stoga Koalicija 143 snažno zagovara upravo ovaj princip lokalne samouprave. Uz to jedino u opštinama/općinama su međunacionalni/međuetnički odnosi sastavni dio normalnog života, a ne predmet političkih manipulacija kojima se odvraća pažnja od teškog socio-ekonomskog stanja u zemlji i suštinskih interesa građana.  

Ogroman broj svakodnevnih potreba i problema  sa kojima se susreću građani mogu biti riješeni na lokalnom nivou. To je, uostalom, već uobičajena praksa u zemljama Evropske Unije i lokalnim zajednicama u kojima je figura načelnika/gradonačelnika mnogo neposrednija i odavno je zasjenila sve ostale nivoe vlasti. Neophodno je dakle pokušati implementirati slične mehanizme u Bosni i Hercegovini s obzirom da EU integracija i dalje ostaje fokusom svake političke reforme. 

U bosanskohercegovačkom kontekstu slabe lokalne samouprave, opštine/općine su taoci kantona i entiteta koji im preotimaju nadležnosti i budžetska sredstava, a da zauzvrat nisu odgovorili na potrebe lokalnih zajednica. 

Za manje od godinu dana građani BiH će izaći na lokalne izbore i birati svoje načelnike/gradonačelnike i opštinske/općinske zastupnike/vijećnike.  

Koalicija 143 biće fokusirana na lokalne izbore 2012. godine kako bi skrenula pažnju javnosti na neophodnost promjena u preraspodjeli nadležnosti i bogatstva između lokalnog i ostalih nivoa vlasti, kao i na ostale nelogičnosti i preklapanja ingerencija između različitih instanci vlasti u BiH. S tim ciljem, realizirat ćemo kampanju koja će za cilj imati postavljanje ovog pitanja kao jednog od prioriteta za lokalne izbore, kao i informisanje građana/ki o svim prednostima ovakvog rješenja iz različitih društvenih aspekata kao što su kultura, obrazovanje, sport, poljoprivreda i drugi. 
Koaliciju 143 čine:

UNSA Geto, Banja Luka
Oštra Nula, Banja Luka

Centar za građansku saradnju (CGS), Livno

OKC Abrašević, Mostar

Građanski Front Ostalih (GFO), Mostar

Nansen Dialogue Centre (NDC), Mostar

ACIPS, Sarajevo

UG „Akcija Građana“, Sarajevo

Centar za Ljudska Prava UNSA, Sarajevo

Fondacija Centar za zastupanje građanskih interesa (CPI), Sarajevo
UG Zašto Ne, Sarajevo

Pokret Dosta!, Sarajevo

Alternativni Klub Trebinje (AKT), Trebinje
Biro za ljudska prava Tuzla, Tuzla
UG Revolt, Tuzla

